An Ardteistiméireacht
Aonad 6 – An saol tar éis na hArdteiste
   Comhionannas Inscne

Comhionannas inscne: Nótaí an Mhúinteora

An Ardteistiméireacht – Measartha dúshlánach 

	Spriocanna
	Feasacht agus tuiscint na ndaltaí a fhorbairt sa réimse – an saol fadó agus comhionannas inscne 

	Stór focal
	Ginearálta


	Straitéisí Múinteoireachta Molta


Tá na ceachtanna bunaithe ar mhír éisteachta, a bhfuil beirt bhan ag caint faoin oideachas a bhí acu. 
Tá na ceachtanna oiriúnach do rang a bhfuil caighdeán réasúnta ard Gaeilge acu don Ardteistiméireacht, ach is féidir leat féin iad a láimhseáil ar bhealach a oireann don rang atá agat féin. Tá Gaeilge Uladh ag an mbeirt bhan. 

Réamhobair 1
· Is ceacht cainte é seo le tús a chur leis an topaic. 
· Cuir gach beirt ag obair le chéile chun na hábhair a phlé ó thaobh inscne de. 
· Bíodh plé agat leis an rang ar fad ansin faoi na hábhair a roghnaíonn mná agus fir ar an ollscoil. 

Réamhobair 2
· Taispeáin na pointí ar an sleamhnán, ceann ar cheann.
· Iarr ar dhaltaí éagsúla na pointí a léamh amach.

· Bíodh plé sa rang faoi na fíricí ar an sleamhnán – an gcuireann siad iontas orthu?

Réamhobair 3
· Taispeáin na pointí ar an sleamhnán, ceann ar cheann.

· Iarr ar dhaltaí éagsúla na pointí a léamh amach.

· Bíodh plé agaibh ar an gcúis a bhfuil na fíricí ar an sleamhnán seo neamhghnách. Mar shampla: Má bhíonn i bhfad níos mó ban ag obair san earnáil sláinte, nach bhfuil sé aisteach nach bhfuil ach 36% de mhná ina gcomhairleoirí leighis nó fiaclóireachta? 
Réamhobair 4
· Léigh a bhfuil ar an sleamhnán leis na daltaí agus tabhair deis dóibh na bearnaí a líonadh. 

· Pléigh na freagraí a bhí acu ansin. Féach na Freagraí. 


Éisteacht 1
· Léigh na ceisteanna don chleachtadh éisteachta leis an rang ar fad sula seinneann tú an mhír, ionas go mbeidh a fhios acu cén freagraí a bheidh á lorg acu agus iad ag éisteacht. 
· Más féidir, fág na ceisteanna thuas ar an scáileán fad is atá an mhír á seinm.
· Pléigh freagraí na gceisteanna leis an rang ar fad ag an deireadh. 
Éisteacht 2
· Léigh na ceisteanna ar an sleamhnán sula seinnfidh tú an mhír arís.
· Seinn an mhír arís agus ansin tabhair deis do na foghlaimeoirí freagraí na gceisteanna a ullmhú ina n-aonar. 
· Roinn an rang i ngrúpaí agus abair leo na ceisteanna a phlé le chéile. 
· Pléigh freagraí na gceisteanna leis an rang ar fad ag an deireadh. 
· Scríobh aon stór focal nua a tháinig aníos ar an gclár bán. 
Iarobair 1
· Léigh a bhfuil ar an sleamhnán leis an rang.
· Iarr orthu na teidil chearta a chur sna bearnaí. Féach na Freagraí. 
· Iarr ar gach beirt liosta de na cúiseanna, a cheapann siad féin, a bhfuil an bhearna idir saol na mban agus saol na bhfear chomh difriúil i dtíorthu difriúla. 
· Pléigh cuid de na liostaí os comhair an ranga. Bíodh na pointí seo san áireamh:

Reiligiún, oideachas, bochtanas, cultúr agus traidisiún. 

Iarobair 2
· Cuir díospóireacht ranga ar siúl, ar an tslí is fearr a oireann don rang atá agat.
· Bíodh na focail sna boscaí mar chuid den díospóireacht. 

	Freagraí


Réamhobair 4

Smaointigh: smaoinigh
Iomrá: clú, cáil, ainm



Cha mhairfeadh / cha raibh: ní
Caithfidh mé a ráit: a rá
Ní thig liom: ní féidir liom
Iontach sásta: an-sásta
Uilig: gach/uile
Ag amharc: ag féachaint 
Faillí/neamart a dhéanamh i rud: dearmad a dhéanamh ar rud, neamhspéis a chur i rud
Tá mé ag déanamh go: ceapaim go, sílim go

Iarobair 1

	 
	 
	 
	 
	 
	 


An bhearna is mó inscne 


An bhearna is lú inscne 





Comhionannas inscne – Script
Nancy McGabhann






Iarmhúinteoir bunscoile

Cá háit a ndeachaigh tú féin ar an mheánscoil ansin a Nancy?

Bhuel rinne mise scrúdú ansin nuair a bhí mé dhá bhliain déag agus bhí scoláireachtaí, ag dul, speisialta ó dhaoine as an Ghaeltacht, agus bhí an t-ádh ormsa go bhfuair mé an scoláireacht, na Gaeltachta, ag an am. Agus ansin smaointigh mo mháthair agus m’athair cén scoil ab fhearr domh dul chuige agus bhí iomrá mór ar an Chlochar Lughaidh i Muineachán, agus chuir siad mé go Muineachán ansin go dtí an mheánscoil. 

Agus an raibh cumha ort?

Bhuel, an bhfuil a fhios agat go mbeadh cumha orainn uilig ag fágáil an bhaile, agus ag fágáil do mháthair agus d’athair agus do chuid deirfiúracha agus deartháireacha ag an am. Ach cha mhairfeadh sin i bhfad, agus I suppose caithfidh mé a ráit go raibh, go raibh mé breá sásta go raibh mé ag fáil oideachais agus go bhfuair mé an scoláireacht. Bhí na mná rialta i Muineachán iontach deas agus bhí cuid mhór cairde agam, agus caithfidh mé a ráit nach dtig liom rud ar bith a ráit ina n-éadan agus bhain mé sult maith go leor as mo chúig bliana ansin. 

Agus cad é a rinne tú i ndiaidh na meánscoile?

Bhuel bhí mé i gcónaí…ba mhaith liom bheith i mo mhúinteoir náisiúnta agus ansin chuaigh mé go dtí an coláiste oiliúna i mBaile Átha Cliath agus chaith mé dhá bhliain ansin agus tháinig mé amach, mar a deireadh siad fad ó shin, i mo mhúinteoir náisiúnta. Agus, caithfidh mé a ráit gur sin an rud uilig a bhí mé ag iarraidh a dhéanamh. Bhí me iontach sásta go raibh mé i mo mhúinteoir agus mhúin mé ar feadh daichead bliain. 

Caitlín Mhic Grianna





Iar-léachtóir IT Leitir Ceanainn

An raibh na buachaillí agus cailíní a Chaitlín ar fad le chéile nuair a bhí tusa ag déanamh na hArdteiste sa cheardscoil?

Bhí muid uilig le chéile. Seachtar againn a bhí ann ar fad do na gnáthábhair cosúil le Gaeilge, Béarla, Mata agus Tíreolas. Rinne na buachaillí staidéar ar adhmadóireacht agus ar eolaíocht, agus rinne na cailíní staidéar ar ghnó agus ar thíos. Bhí mise breá sásta leis na hábhair sin ag an am, ach ag amharc siar air anois bhí go leor míbhuntáistí ag baint leis. Ní thig liom locht a chur ar na múinteoirí ach bhí locht ar an chóras. Bhí faillí á dhéanamh (á déanamh) ar oideachas na mban ag an am sin mar mheas an córas nach raibh muidinne, na cailíní, in ann ábhair mar adhmadóireacht, ná gan trácht ar eolaíocht a láimhseáil. Agus rinneadh neamart ar na cailíní bochta. Bhí na cailíní breá ábalta, mar a dúirt siad féin, obair a fháil in óstán inteacht nó in oifig éigin agus thiocfadh leat a rá go raibh an córas ag caitheamh anuas orainn. 

Nancy McGabhann






Iarmhúinteoir bunscoile

Anois, an raibh na deiseanna céanna ag fir agus ag mná tar éis na meánscoile le bhur linn, dar libh?

Bhuel i m’amsa, tá Caitlín i bhfad níos óige ná mise, ach i m’amsa cha raibh oideachas saor ar bith ag dul agus cha raibh mórán deiseanna ag mná ná ag fir. Agus, dá mbeadh an t-ádh ort agus scoláireacht a fháil bhí na deiseanna céanna ag na mná agus a bhí ag na fir. Ach, dá mbeadh airgead agat in Éirinn, bhí, tá mé ag déanamh go raibh deiseanna níos fearr ag na fir, agus go dtug na hathraitheacha agus na máithreacha, bheireadh siad oideachas do na fir ach but shíl siad nach raibh sin tábhachtach a thabhairt do na mná. 

